
Dem Hochwuͤrdigſten in Gott 

Vatter vnnd Herren/ Herren Herman/ Ertʒbiſchofen ʒů 

Coͤllen/ des heiligen Roͤmiſchen Reichs inn Welſchlanden/ oder 

durch Jtaliam/ Ertʒcantʒler vnd Churfuͤrſten/ Hertʒogen 

in Weſtphalen vnd Engern/ vnd Adminiſtrator ʒů Paterborn/ 

meinem genedigſten Herren: 

Gnad vnd frid von Gott dem Vatter/ vnd dem Her⸗ 

ren Jeſu Chriſto/ ſampt volkommener benedeyung des 

Euangelij mitt beharrligkeit biß ans ende/ durch den 

Hertʒogen des glaubens/ vnnd den vollender Jeſum. 

ES iſt ʒwar als ein grewliche vnnd verderbli⸗ 

che ſchmach vnd verachtung vnſers Gottes vnd Heilandts/ 

vnſers einigen oberſten Koͤnigs/ Prieſter vnd Ertʒhirten/ Bi⸗ 

ſchoffs vnd meiſters Jeſu Chriſti/ das ſie kein menſch genuͦg 

groß vnd abſchewlich machen kan: ſo man von warer Chriſt⸗ 

licher reformation vnd beſſerung der Religion vnd Kirchen/ 

reden vnnd handlen ſoll/ nach einiger andern Kirchen tradi⸗ 

tion/ lehr vnd ordnung fragen/ ehe man das alles auff das al⸗ 

ler fleiſſigeſt erſuͤchet/ angeſehen/ erwegen/ angenommen/ vnd 

ins werck gebracht hat/ das vns der ſelbig vnſer oberſter Prie⸗ 

ſter vnd lehrer durch ſich ſelbs vnd ſeine lieben Apoſtel in den vier heiligen Euangelien/ Ge 

ſchichten vnd Epiſtlen der Apoſtlen/ ſo klar vnd vberreichlich verordnet/ befolhen/ vnd auch 

wol ʒuͦuerſtehen hat gegeben. Dann wir ja alle bekennen/ daß diſe Buͤcher Canonici ſind/ 

vnd das in denen vns nichts iſt fürgeben/ dann das lauter wort/ waare vnd reine lehr Got⸗ 

tes/ vnd vnſers einigen Heilandts Jeſu Chriſti. 

    Welcher Chriſt koͤndte dann auch gedencken/ das ſo vns der heilig Geiſt hat dieſe gnad 

woͤllen thuͦn/ die lehr/ vnd die waare vnd einige Religion Chriſti/ auch in Schrifften vns ʒů 

uerlaſſen/ das er vns in den ſelbigen Schrifften nicht ſolt die notwendigſten ſtück ʒuͦ allen 

Goͤttlichem leben/ auff das aller volkomneſt vnd leichteſt haben dargegeben: Dann wel⸗ 

cher weiſer vnd getrewer Vatter/ der ſeinen lieben Kindern ſeine vaͤtterliche lehr vnd befaͤhl 

vber ſein mündtlich vnderricht vnnd vermanen/ auch in ſchrifften wolte verlaſſen/ koͤndte dʒ 

an jhm ſelbs haben/ das er in ſolcher ſchrifft nicht ſolte die fürnemſten vnnd notwendigſten 

ſtück ſeiner vnderweiſung vnd befaͤhl begreiffen/ vnd das auch ſo klar vnd gentʒlich/ das ſei⸗ 

ne kinder vnd nachkommen/ alle/ die anders geſinnet weren ſolchs jhres vatters lehren volg 

ʒů thuͦn/ dieſelbigen jres vatters lehre vnd befaͤhl in ſolcher ſchrifft eigentlich vnnd wol ver⸗ 

ſtehen moͤchten/ ohne einige weitere declaration/ oder ʒuͦgethane ordnung anderer leuten/ die 

dem vatter erſt nachkommen: Alſo iſt auch kein weiſer/ getrewer lehrer oder geſatʒgeber/ der 

ein kunſt oder geſatʒ in ſchrifft verfaſſet/ dargeben woͤlle/ der nicht die haupt vnd notwendig 

ſten ſtück derſelbigen künſt oder des geſatʒes in ſolches ſeiner ſchrifften alſo reich vn̄ volkom⸗ 

menlich vergreiffe vnd dargebe/ das demnach alle die ſonſt willen haben vn̄ fleiß woͤllen an⸗ 

keeren/ ſolche kunſt ʒuͦlernen/ oder geſatʒ erkennen vnnd halten/ die ſelbigen künſt vnnd geſatʒ 

auß ſolcher ſchrifft wol erkennen vnd lehrnen moͤgen/ ohne weiter erklaͤren vnd herʒů gethan 

lehren. Wol iſt waar/ die erſten kinder/ die jhres vatters mündtliche lehr mit ſeiner ge⸗ 

ſchrifft ſelbs vernommen/ koͤnnen jres vatters lehr vnd befelh: wie auch die jhenigen/ ſo den 

der ein kunſt ʒum erſten gelehrt/ oder den verſtand vn̄ meinung der geſatʒen erſtlich gegeben/ 

                                                                                                                                         )(       ij 

Vorred. 

ſelber gehoͤrt/ ein jede kunſt oder geſatʒ/ auß der ſchrifft die ein ſolcher verlaſſen/ in vielen din⸗ 

gen beſſer vnd voͤlliger vernemmen/ dann die/ ſo ein ſolchen lehrer oder geſatʒgeber nicht ſel 

ber gehoͤrt haben. Wie aber dem/ ſo bleibt doch das gewiß vnd waar/ iſts ein weiſer getrewer 

vatter/ lehrer oder geſatʒgeber/ der ſeinen befelh/ lehr oder ordnung den ſeinē in ſchrifften will 

hinder jhm laſſen/ dieſeldigen ſeine befelh vnd ordnung auß ſolcher ſeiner ſchrifft alle ʒeit ʒuͦ⸗ 

erkennen/ vnd ʒuͦlernen: ſo wurde er auch die ſelbige ſeine ſchrifft dermaſſen ſtellen/ vnnd in 

deren/ was das noͤtigſt vnd beſte iſt/ ſo voͤllig vnd leicht dargeben/ das die volkomnen/ ſo ſie 

allein woͤllen/ vnd auch etwas fleiß ankeren/ auß ſolcher ſchrifft wol erken̄en vnd lernen moͤ⸗ 

gen/ was ſolches vatters/ lehrers vnd geſatʒgebers will/ meinung vnd lehr geweſen iſt/ auch 

ohne einigen weitern bericht/ vnd ʒuͦgethaner lehre. 

    So dann vnſer Gott vnd Herr der iſt/ der allen menſchen rechten verſtand vnd weiß⸗ 

heit verleihet/ vnd mag kein groͤſſere trew vnnd liebe ſein/ dann die er gegen vns hat/ der ſein 

ſeel für vns in tod gegeben hat: wer ſolte dann nicht (der anders diß ein wenig ʒů hertʒen fuͤrt 

vnd betrachtet) von gantʒem hertʒen erſchrecken/ ab der grewlichſten ſchmach diſers vnſers 

allein weiſen vnd recht getrewen lehrers vnd meiſters Jeſu Chriſti/ welche jm alle die bewei⸗ 

ſen/ die nicht bekennen/ das auch er vnſer aller getrewſter meiſter vnd Heiland/ vns in ſeinē 

heiligen ſchrifften alles das vns ʒů vnſerm heil ʒuͦwiſſen/ nutʒ vnd dienſtlich iſt/ alſo richtig/ 

klar vnd reichlich dargegeben habe/ das wir daſſelbig auch allein auß diſen ſeinen ſchrifften/ 

ohn alle weitere lehr vnd vnderrichtung der nachkomnen/ wol verſtehen vnd erlernen moͤgē/ 

ſo wir allein in der warheit woͤllen/ vnd vmb den einigen gewiſſen außleger diſer ſchrifft/ den 

heiligen Geiſt/ trewlich bitten. 

    Soͤlches beken̄en nun je die nit/ die ſo man von reformation der Kirchen vnd Chriſtlichs 

lebens fraget/ vnd handlen ſoll/ nicht woͤllen das die lehr vnſers heils vor allem auß den E⸗ 

uangelien vnd andern Apoſtoliſchen vnd Prophetiſchen ſchrifften/ mit ernſtlichem betten 

vmb die erklaͤrung des heiligen Geiſts/ geſuͦcht vnnd vernommen werde/ ehe man ſich in ei⸗ 

nigen menſchlichen lehren vnd erhaltungen etwas erſehe: ſolche geben vnſerm einigen Him̄ 

liſchen meiſter der ewigen weißheit des Vatters vnſerm Herm Jeſu Chriſto ſouil ehr nicht 

als doch jede fromme kinder jrem Vatter/ vnd jede rechtgeſchaffne jünger jhrem meiſter ge⸗ 

ben. Dann welche kinder/ die jres Vatters befelh auch in ſchriften von jm empfahen/ ſolten 

nicht dieſelbigen ſchrifften/ wo ſich von jres vatters befelhen etwas mißuerſtands vuder jnē 

ʒuͦtruͤge/ vor allem beſehen vnd erwegen woͤllen/ ehe ſie jemandts anders daruon ʒuͦfragen/ 

oder ʒuͦhoͤren gedaͤchten? 

    Welche Ariſtotelici philoſophi/ wo ſie ſich der meinung Ariſtotelis jergend inn vnglei⸗ 

chem verſtand befunden/ ſolten nicht auch ʒum erſten ſein des Ariſtotelis ſchrifften ſelbs be⸗ 

ſehen/ vor allen Com̄entarien/ auch der eltiſten/ ſo vber Ariſtotelem geſchrieben haben? Wel 

che artʒet wurden in ʒweytrechtigen diſputationen von der artʒney nicht auch ehe die ſchriff⸗ 

ten Hippocratis/ Dioſcoridis vnd Galeni erſuͦchen/ dann einiger/ die hernach von der artʒ⸗ 

ney/ oder vber die Buͤcher Hippocratis vnd Galeni geſchrieben haben: Welche recht gelehr 

ten ſehen auch nicht vor allem was die wort des geſatʒes ſelbs vermoͤgen? 

    Darumb ja ein aller grewlichſte ſchmach der ewigen Goͤttlichen weißheit vnd liebe ge⸗ 

gen vns/ das ſein muͦß/ in fragen vnd handlungen von der Religion/ nicht vor allem die hei⸗ 

lig ſchrifft/ vnd fürnemlich die alſo liechten Euangelien vnd ſchrifften der Apoſtlen erſuͤchē 

vnd erforſchen: vnd auch was man darinn eigentlich/ vnd one einige fernere diſputation ʒuͦ⸗ 

erlernē hat/ ohn einiges weiter bedencken/ wider annem̄een/ vnd ins werck richten vn̄ bringē. 

    Dann wir ja gantʒ liecht vnd vberreichlich in den Euangelien vn̄ Apoſtoliſchen ſchriff 

ten fürgeſchriben vnd dargeben haben/ was leut man ʒum kirchendienſt erwoͤlen/ wie vnnd 

was ſie lehren vnd ſchaffen ſoͤllen: wie ſie die heiligen Sacrament/ Tauff/ Abendemal vnd 

hend aufflegen/ mit allen kirchenuͤbungen verrichten: wie ſie die artʒney der buͦß gegen den 

ſündigen heilſamlich gebrauchen ſollen. Warumb ſolten wir dann nicht ʒum erſten in dem 

allem wider annemmen vnd ins werck richten/ das ſo ein jeder Chriſt in den exemplen vnnd 

lehren vnſers lieben Herren Jeſu Chriſti/ vnd ſeiner Apoſtel/ hieuon ſo klar vnnd eigentlich 

ſihet vnd erken̄et/ des Herren gebott vnd befelh ſein/ das daran bey niemandt ʒweifel befun⸗ 

                                                                                                                                                                den 

Vorred. 

den wirt? Wo man die haͤlle Sonne hatt der lehren vnnd thaten vnſers lieben Herren Jeſu 

Chriſti/ ſoͤlle man erſt fragen nach einem duncklen liecht menſchlichs wiſſens? 

    Wol iſt waar/ viel orth dieſer heiligen ſchrifft moͤchten wir beſſer verſtehen/ ſo wir den 

Herren/ wie die lieben Apoſtel/ ſelbs gehoͤrt/ oder aber der Apoſtel verſtand vnnd praxim inn 

dem eigentlich beſchrieben hetten. Diſe orth aber der heiligen Schrifften/ ſeind vns eint⸗ 

weders ʒu wiſſen nicht von noͤten/ oder der heilig Geiſt wurde vns ſie auch gewißlich ʒů wa 

rer beſſerung gleich ʒuͦuerſtehen geben/ wo wir das alles/ das er vns in dieſen ſeinen ſchriff⸗ 

ten ſchoͤn/ klar vnd gewißlich ʒuͦuerſtehen gegeben hat/ von gantʒem hertʒen annemmen/ vnd 

ins werck bringen. Vnd dieweil dem alſo/ ſo hat der Herr vns auch weiteren gewiſſen vnder⸗ 

richt von der Religion nicht woͤllen geben. 

    Dann ob er vns wol in den buͤchern der lieben Vaͤttern viel herrlicher erklaͤrung vnnd 

ʒeugnuß/ des ſo er vns in ſeinen heiligen Euangelien vnd Apoſtoliſchen Schrifften verlaſ⸗ 

ſen/ gegeben: ſo ſeind doch dieſelben erklaͤrungen vnd ʒeugnuſſen alle mit ſouil menſchliches 

vngewiſſes wohns vermiſchet/ das die lieben Vaͤtter ſelbs ʒeugen/ das man jnen weiters nit 

glauben ſoͤlle geben (wie ſie auch ſelbs einander nicht weiters glauben gegeben haben) dann 

ſouil ein jeder ſeine lehren vnd fürgeben mit der Goͤttlichen Schrifft/ oder klaren vnwider⸗ 

ſprechlichen vrſachen erweiſe. Derhalben wie alle liebe Vaͤtter mit ihren exemplen vnnd 

lehren beʒeugen/ muͤß alle lehr vnd waares vrtheil von den Religion ſachen/ auff der einigen 

Goͤttlichen ſchrifft beſtehen vnd beruͦhen. Daher auch kommet/ das auch die aller gelehrti⸗ 

ſten Vaͤtter in gar vilen orthen nicht allein nit alle miteinander ſtimmen/ ſonder offt/ auch 

nicht alle ʒeit mit ihnen ſelbs. Daher der heilig Auguſtinus/ der warlich mit den aller gelehr⸗ 

teſten vnd gottſeligſten geweſen/ ʒwey gantʒe Buͤcher verlaſſen/ darin̄ er ſeine vorige ſchriff⸗ 

ten vnd lehren verbeſſert hat. 

    Die widerwertigen Chriſtlicher reformation ſchreiben vnd ſagen viel von den Apoſto⸗ 

liſchen traditionen/ lehren vnd ordnungē/ welche die Apoſtel den kirchen/ als ſondere ſchriff 

ten verlaſſen ſollen haben: welcher aber von allen bewerten heiligen Vaͤttern berhuͤmet ſich 

dieſer Traditionen gewißlich/ weiters dann ſouil belanget die vergwiſſung von den waar 

Apoſtoliſchen vnd Prophetiſchen ſchrifften/ die man Canonem nennet Sanctorum libro⸗ 

rum/ vnd dann von dem gemeinen verſtand der hauptartickel vnſers Chriſtlichen glaubens 

wie der im gemeinen Symbolo Apoſtolorum verfaßt iſt: Wiewol von etlichen buͤchern/ 

die wir gern als Apoſtoliſch halten/ als von der Epiſtel ʒuͦ den Hebreern/ die ander Epiſtel 

Petri/ die ander vnd dritte Johannis vnd Jocobi/ vnd Jude/ jtem Apocalipſis/ bey den elti⸗ 

ſten kirchen noch nit ein gantʒ gewiſſe erkandtnuß vnnd haltung geweſen iſt: Wie das vnſer 

Euſebius im dritten buͦch meldet. 

    Wohar hat man nun diſe buͤcher hernach in die Kirch alſo hoch auffgenom̄en/ War⸗ 

lich nicht von einiger tradition/ dann man ſie nicht gehabt: ſonder das man ſie mit den an⸗ 

dern gewiß Apoſtoliſchen ſchrifften hat gleichhellig befunden. 

    Alſo haben auch die lieben Vaͤtter den Apoſtoliſchen verſtand vnſers glaubens nicht 

endtlich auff die traditionen/ ſonder auff die klaren Schrifften der Propheten vnd Apo⸗ 

ſteln gegründet/ wie man das bey den heiligen Vaͤttern/ Jreneo/ Tertulliano/ den aller elte⸗ 

ſten/ deren ſchrifften wir haben/ ʒuͦ ſehen hat. 

    Vnſer Euſebius meldet im angeʒognen Buͦch/ am ſechs vnnd dreiſſigſten capittel/ wie 

der heilig Jgnatius/ der den Antiocheniſchen kirchen/ der ander nach S. Petter/ vorgewe⸗ 

ſen ſoll ſein/ von jm ſelbs geſchrieben/ das er die Apoſtoliſchen traditionen/ ohne ſchrifft v⸗ 

bergebne lehren/ habe den Kirchen jhre ſicherheit/ damit den nachkomnen nichts vngewiſſes 

were/ in Schrifft verfaſſet gelaſſen. Wiewol aber vnſer Euſebius diß geſchrieben hat/ im 

jar 320. ſo nicht ein lange ʒeit/ nach dem todt Jgnatij des marterers/ der gelebt im hundert 

vnd eilfften jar/ noch hat er diß buͦch Jgnatij nicht geſehen. Etliche Epiſtlen die er geſchri⸗ 

ben/ vermeldet Euſebius. Wo ſeind aber auch dieſelbigen hinkommen? Dan̄ das gedicht 

das der guͦt Stapulenſis hat außgehen laſſen/ hat wol etwas kindiſch ʒuͦrhuͤmen/ auff die 

meldung Euſebij. Das ander aber iſt dermaſſen ʒuͦſamen geraſpelt ding/ das es den nam⸗ 

men Jgnatij bey keinem alten hat ertragen moͤgen/ vnd noch bey keinem verſtendigen Chri⸗ 

ſten tragen mag.                                                                                                     )(       iij 

Vorred. 

    Vnſer Euſebius gedenckt des Papie/ eines jüngers S. Johannis des Euangeliſten/ 

der fünff Buͤcher ſoll geſchrieben haben/ vnnd jhnen den Tittel gegeben haben/ Erklaͤrung 

der worten des Herren. Er aber/ der Euſebius/ hat ſchon ʒuͦ ſeiner ʒeit mehr daruon nicht ge 

habt/ dann er im Jreneo beʒeuget/ gefunden. 

    So nun vnſer Herr Jeſus je will/ das ſeiner lieben gemeinden vnnd geſponſen nichts 

abgange/ an allem dem das jhr ʒuͦ gewiſſer lehr des glaubens inn einigen weg dienen moͤge/ 

vnnd hat derhalben jr aber mit ſo groſſem wunder allein die Bibliſchen ſchrifften erhalten/ 

vnd dann auch wol viler Vaͤtter (aber deren/ die alles durch die heiligen ſchrifften beweren/ 

vnd ohn deren bewerung nichts gelten woͤllen laſſen/ es ſeyen die als gelehrt vnd heilig ge⸗ 

weſen/ als ſie haben ſein moͤgen) warumb hat er dann ſeiner geliebſten gemahel nicht auch 

erhalten die buͤcher Jgnati/ Papie/ oder anderer/ darin̄ man hette der Apoſtel traditionen 

fein beyeinander gehabt/ vnd moͤchte ſich darauß aller ſpaͤnen deſto baß entſcheiden? 

    Das were ja ein ſchwere leſterung Chriſti/ ſagen/ das er ſein Kirch an etwas nutʒlichem 

hette verlaſſen/ ſo er doch ſein bluͦt für ſie vergoſſen/ vnd jr nicht allein die ſichtbare welt/ ſon 

der auch die Engel ʒuͦ dienern/ vn̄ alles ergeben hat/ 1. Cor. 3. Epheſ. 1.3. Das auch der Herr 

ʒuͦ ſeinen Apoſtlen ſagt Johannis am 15. Cap hat er ſeiner gantʒen gemeine verſprochen/ vn̄ 

leiſtets jr biß ʒuͦ end der welt alletag: darum̄ er jhr auch verheiſſen alle tag biß ʒů end der welt 

bey jhr ʒuͦſein. Euch aber (ſagt er) hab ich freunde geheiſſen: dann alles was ich von meinem 

Vatter gehoͤrt/ hab ich euch kundt gethan. Kundt gethan/ ſpricht er/ nit allein geſagt/ oder 

fürgeben. Darumb wirt das bey allen waaren Chriſten/ wie es auch bey allen bewertē Vaͤt⸗ 

tern geſtanden iſt/ ſonder allen ʒweifel geſchloſſen werden/ das vns alle Chriſtliche lehre/ al⸗ 

le waare/ Apoſtoliſche traditionen in den Prophetiſchen vnd Apoſtoliſchen ſchrifften vber 

flüſſig dargegeben ſeind. Alſo wo wir vns ʒů diſer ſchrifft recht keren/ vnnd haben ſie mitt 

waarer Gottsforcht vnnd ernſtlichem bitten vmb den heiligen Geiſt/ den einigen waaren 

außleger diſer ſchrifften/ leſen/ erwegen/ in der gemeine des Herren/ vn̄ ſonſt gern hoͤren/ vō 

allen denen die vns der Herr darʒů beruͦffen vnd begabet/ fürgeben hat: vnd dan̄ auch ſouil 

wir darinn alle mal wol verſtehen/ hertʒlich annemmen/ vnd ins werck richten/ bey vns vnd 

andern/ ſouil jedes beruͦff erfordert: das vnns an einiger heilſamen vnnd nutʒlichen lehr der 

Gottſeligkeit vberal nichts manglen oder abgehen moͤge: wann gleich ein einiger buͦchſtab 

von der Religion nicht mehr auff erdtrich were: vnnd das vns auch mehr befürderung ʒur 

Gottſeligkeit nicht bringen wurde/ wan̄ wir gleich alle vermeldten vndergangne/ vnd auch 

vil mehr ſchrifften der alten hetten/ vnd auch deren/ welche die Apoſtel ſelbs gehoͤrt/ vnd jren 

brauch geſehen haben. 

    Derhalben werden alle waare Chriſten/ wann von Chriſtlicher reformation ʒuͦhand⸗ 

len iſt vor allen aller heiligen Vaͤtteren ſchrifften/ die ſeyen berhuͤmpt von lehre vnd heilig⸗ 

keit als hoch ſie jmmer moͤgen/ die Göttlichen buͤcher/ die ſo liechten Enangelien/ Geſchick 

ten vnd Epiſtel der Apoſteln/ auffs aller fleiſſigeſt beſehen: vnnd was ſie vns darinn fürge⸗ 

ſchriben/ befinden/ mit gantʒem hertʒen annemmen/ vnd ins werck bringen. Vnd demnach 

erſt beſehen/ aber allein bey den heiligen bewerten Vaͤttern/ vnnd bey den elteſten ʒum für⸗ 

nemſten (dann das erſt waar/ das hernaher kom̄en falſch iſt/ wie der Tertullianus anʒeige) 

wie die alten kirchen die lehr vnnd ordnung des Herren verſtanden vnnd gehalten haben. 

Vnnd das demnach mit dermaſſen/ das wir alles/ auch der aller eltiſten verſtand vnd hal⸗ 

tung in der Religion/ gegen dē allein gantʒ gewiſſen wort Gottes vns in ſeiner vorgeſchrifft 

vorgegeben halten/ vnd dardurch richten vnd beweren. Wir ſoͤllen ja die herrlichen gaaben 

Gottes vns durch die lieben Vaͤtter verlaſſen/ vnd durch ſo wunderbare gnad Gottes/ biß 

auff vns erhalten/ nicht verachten. Aber ſie doch auch in jhrem grad/ vnd als dienſt Gott⸗ 

ſeliger menſchen/ die jmmer mangelhafftig bleiben/ in jrem grad/ vnd nicht dem ewigen ge⸗ 

wiſſen Gottes wort gleich halten. 

    Weil auch gewiß/ das die lieben Apoſtel alle lehr Chriſtlicher Religion/ wie auch Ter⸗ 

tullianus ʒeuget/ den Kirchen mit jhrem bluͦt ʒum volkomneſten außgegoſſen haben/ muͦß 

man ja auch wol darauff ſehen/ was warlich Catholicum/ Allgemein/ iſt in der Kirchen 

Chriſti/ das iſt/ wie es Vincentius Lyrinenſis wol beſchreibet/ das von den Chriſten allen/ 

                                                                                                                                            allwegen 

Vorred. 

allwegen vnd allenthalb/ als Chriſtlich vnd recht/ erkennet vnd gehalten iſt worden. Dann 

wie vnſer Herr Johannis am fünfftʒehenden/ vnd Paulus Actor am fünfftʒehenden ſelbs 

ʒeugen (darauff auch Jreneus vnnd Tertullianus die preſcription wider alle ketʒereyen vnd 

falſche lehren recht grundtueſten) alſo ʒweiflet daran kein rechter Chriſt/ das vnſer Herr 

Jeſus Chriſtus die gantʒ volkommen lehr des heils ſeinen Jüngern vnnd Apoſtlen gentʒ⸗ 

lich vnnd ʒum euſſerſten/ dermaſſen/ die diſem leben gebuͤrt) erklert/ hat ʒů erkennen gegeben 

vnd alle Voͤlcker der Welt ʒuͦ lehren befohlen. Vnd das auch die ſelbigen Jünger vnnd 

Apoſtel des Herren diſe lehr ʒum aller trewlichſten vnnd aller volkomneſten der kirchen/ die 

ſie ihm verſamlet/ mit jhrem bluͦt außgegoſſen haben/ vnnd gar nicht ſo ſtücklecht oder tun⸗ 

ckel/ das ſie der nachkommenden ʒuͦſatʒ vnd erklerung bedoͤrfft haben. Das namlich der 

Sorbonen ʒů Paryß/ oder dem Stuͦl ʒů Rom vorbehalten were/ mit jhrem verklaͤren/ defi⸗ 

nieren vnd beſſeren/ newe artickel vnd ordnung der Religion ʒuͦmachen/ wie ſie ſich mit Wi 

der chriſtlichem fraͤfel vnderſtanden. 

    Nun aber/ demnach ſehr troſtlich vnd beſſerlich iſt/ erkennen vnnd ſehen/ wie der heilig 

Geiſt bey den lieben alten Chriſten vnd Martern/ vnnd ʒů allen ʒeiten von anfang der kir⸗ 

chen/ eben den verſtand der Schrifft/ vnd haltung der Religion gelehrt vnd erhalten hatt/ 

den der liebe Gott auch vns ʒuͦ diſen letſten ʒeiten mitgetheilt: vnd dann auch bey vilen guͦt 

hertʒigen/ vnnd aber noch ſchwachgleubigen Chriſten/ ſie ʒum Herren gentʒlich ʒuͦbringen 

hoch dienſtlich iſt/ jhnen klar darthuͦn/ das die widerwertigē Chriſtlicher Reformation gern 

befürdern wolten/ in dem faͤlſchlich anklagen/ das ſie von vns außgeben/ wie wir die alten 

waaren Chriſtlichen lehren/ vnd haltung der kirchen endern/ vnd newe jrrthumb vnd vnord 

nung einfuͤren/ ſo doch ſie in allerley grewlichen newen jrrſalen/ vnnd verkerung der Reli⸗ 

gion/ wider allen glauben vnd handlung der alten kirchen gantʒ verſuncken ſeind: welches 

ein jeder frommer Chriſt eigentlich hat ʒuͦ erkennen/ der etwas in der alten heiligen Vaͤtter 

Schrifften geleſen hat. (Der Herr woͤlle ja ſeine lieben gemeinen/ durch alle werck vnd ga⸗ 

ben ſeiner genaden/ die er jr gibt vnd verleßt/ ʒur gottſeligkeit beſſeren vnd erbawen.) Da⸗ 

rumb muͦß ja nicht ein gering frommen der kirchen bringen/ leſen vnd erkennen was glaub 

vnd gottſeligkeit er den alten verlihen. 

    Der vrſachen hab ich hieuor ins Teutſch vertolmetſchet/ vnd ʒum andern mal in truck 

gegeben die Hiſtorien Euſebij Ceſarienſis/ mit dem anhang der ʒweyen Buͤchern Ruffini 

vnd Caſſiodori Senatoris/ die man nen̄et die Dreygetheilte/ darumb das ſie ʒuͦſamen ge⸗ 

tragen iſt/ auß den dreyen Geſchichtſchreibern/ dem Theodoreto/ Socrate/ Soʒomeno/ in 

welchen Hiſtorien Euſebius beſchrieben hat das erſt erbawen/ vnd volgendts erbreiten der 

Gemeinden Chriſti/ von der geburt vnſers Herren biß auff die dreyhundert vnd etlich jar. 

        Ruffinus vom Concilio Niceno/ biß an den abſcheid Theodoſij des erſten. 

        Caſſiodorus von Conſtantino biß auff Theodoſium den andern. 

        Jn diſen allen dreyen Hiſtoren ſeind auch beſchrieben die fürnemſten anfechten der 

Kirchen/ beyde durch euſſerliche verfolgung der tyrannen/ vnd innerliche ʒerſtoͤrung der fal 

ſchen lehrern/ vnd andere ʒweitracht vnnd gebrechligkeit der Chriſten/ vnnd auch dargegen 

die hilff des Herren/ ſeinen gemeinden bewieſen/ durch allerley verbeſſerung vnd reforma⸗ 

tion/ damit des Satans vnd Widerchriſts liſt vnd einfahl abgetrieben/ vnd gebrochen wor 

den iſt. Jn dem auch die fürtreflichſten ʒeugen vnd werckʒeug des Herren vermeldet wer⸗ 

den/ der Lehrer der eltern Biſchoffen/ vnd andern Kirchendienern vnd gemeinen Chriſten. 

Jtem auch die Concilij in beſondern Prouintʒen/ dan̄ von vilen Nationen verſamlet/ durch 

die der Herr ſeine Kirchen erſtlich erbawen/ vnd wider vom jrrthumb vnnd abfahl errettet/ 

gebeſſert vnd reformiert hat. Deßgleichen auch die Chriſtlichen Keiſer vnd andere gewal⸗ 

tigen/ ſo ʒum Reich Chriſti gedienet haben. 

    Alſo werden auch in diſen Hiſtorien des Satans vnd Widerchriſts fürtreffliche Die⸗ 

ner vnd werckʒeug erʒellt von Tyrannen. 

    Derhalben dieſe Hiſtorien/ wo man ſie mit Gottsfoͤrchtigem hertʒen leſen vnnd erwe⸗ 

gen wolte/ mercklichen frommen der Kirchen Gottes bringen werden/ namlich ʒů diſen vn⸗ 

ſeren ʒum theil ſeligen ʒeiten (weil vns der Herr ſein heilig/ ſeligmachendes Euangeli ſo 

                                                                                                                          )(        iiij 

herrlich hat wider geſandt vnd außgehen laſſen/ vnd dardurch ʒů der ſo notwendigen vnd 

heilſamen reformation der Kirchen alſo vaͤtterlich vnd gnedigklich beruͤffet) ʒum theil auch 

betruͤbten ʒeiten/ weil der Sathan ſich wider diß werck vnſers heils Chriſtlicher reforma⸗ 

tion/ beyde durch ſo grauſame verfolgung/ erſchraͤckliche kaͤtʒereyen/ vnnd andere ſchwere 

ergernuſſen/ alſo trutʒlich ſetʒet. 

    Dann in diſen hiſtorien hat man klar ʒuͦſehen/ was nach ʒeitlichem abgang der Apo⸗ 

ſtel/ ʒun ʒeiten der helligen Marterer/ die rechte form vnd weſen der gemeinden Chriſti/ die 

einige waare religion Chriſti/ die geſunde lehr/ der reine glaub/ die rechtgeſchaffnen hauß⸗ 

haltung der Kirchen geweſen ſey. 

    Weil ſich dann diß mit dem/ das vns der Herr in den Euangelien vnd Apoſtoliſchen 

ſchrifften hat verlaſſen/ vergleichet/ ſo muͤß ja ſolches leſen vnd erkennen/ den ſtarcken im 

glauben Chriſti vnd handlung vmb Chriſtliche reformation der Kirchen/ nicht geringen 

troſt vnd ergetʒung bringen/ den ſchwachen ſtercke vnd befürderung ʒů diſem weret: den wi 

derwertigen ſcham̄ vnd ein niderſchlagen jres gottloſen frefels. Dann man auß diſem lebē 

gantʒ klar vnd eigentlich erkennet/ das die Chriſtliche reformatton der Kirchē/ die der Herr 

bey vns erweckt/ keine newerung iſt/ wie es die Widerchriſten mit offenbarer vnwarheit 

ſchelten/ ſonder ein widerbringung vnſerer waaren alten vn̄ einigen religion/ vnd haußhal⸗ 

tens in der Kirchen Chriſti/ ʒu der einigen alten form vnd weiß/ die vns der Herr durch ſich 

ſelbs vn̄ ſeine lieben Apoſtel fürgeſchrieben/ vnd derē ſich die Elteſten vnd aller beſten Chri⸗ 

ſten/ vnd thewreſten Marterer/ ſo getrewlich vnd ernſtlich gehalten/ vnd drob mit ſolcher be 

ſtendigkeit alſo vil erlitten/ vnd jr bluͦt ſo gantʒ getroſt vergoſſen haben. 

    Darneben hat man hierin̄ auch das ʒuͦlehrnen/ wie des Sahtans vnnd Widerchriſts 

liſtige auffſetʒe/ vnd gewaltige einfell/ wider die Gemeinden Gottes/ es ſeye durch die euſſer 

ſte verfolgung der Tyrannen/ oder innerliche ʒerrüttung vnnd trennung der ketʒer vnnd 

Schiſmaticen/ oder das hinfallen der fleiſchlichen menſchen/ vnd falſch beruͤmpten Chri⸗ 

ſten/ ʒuͦbegegnen/ vnd der ſieg wider den Sahtan vnd Widerchriſt/ ʒuͦ erlangen ſeye. 

    Die widerwertigen Chriſti/ vnnd ewerer Churfuͤrſtlichen Gnaden/ im werck Chriſtli⸗ 

cher Reformation/ auff kein ſchein der warheit/ ſonder allein vertroͤſtet auff die macht des 

Widerchriſts/ doͤrffen ewere Churfuͤrſtliche gnad anklagen/ als ob ſie im fuͤrhaben Chriſt⸗ 

licher Reformation wider die alten Traditionen/ vn̄ ordnungen der Kirchen handelte/ wen̄ 

ſie herbrachte Kirchen mißbreuch endern/ on jres Clery recht/ vnd des Bapſts oder Conci⸗ 

lij ʒuͦgeben vnd brauch/ vnd brauche leut darʒuͦ/ ſo vom Bapſt vnd jnen verworffen ſeind. 

    Wie vnuerſchampt aber diß jhr anklagen ſeye/ wirt ein jeder Chriſt leicht erkennen/ der 

diſe Hiſtorien leſen will/ ſie ſelbs vnd meniglich ſehen lengeſt vnd greiffen/ wie dem armen 

volck Chriſti ʒum hoͤchſten von noͤten iſt/ dʒ wie E: Churf. G. Chnſtlich fuͤr hat/ das Geiſt⸗ 

lich in den Kirchen/ von dem Weltlichen entlediget vnd befreyet/ vnd alſo wider ins werck 

gerichtet werde/ damit die gemeinden Chriſti E. Churf. G. beuohlen/ moͤchten wider mit 

ſoͤlchen Dienern/ die dem Geiſtlichen/ der waren Seelſorg/ gentʒlich vnd trewlich oblegen/ 

verſehen vnd bedienet/ vnd der ſo gar ergerlichen vnd verderblichen mietlingen vnd Woͤlf⸗ 

fen (die die Pfaffen von wegen jres ʒeitlichen prachts vnd muͦtwillen/ ſo jaͤmerlich verder⸗ 

ben/ mit falſcher lehr/ verkerten Ceremonien/ mißbreuch der Sacramenten/ mit ſchandlichē 

leben/ vnnd ſtaͤtem berauben des ʒeitlichen) ein mal erledigt/ vnnd alſo der Kirchendienſt in 

lehr/ Sacramenten/ vnd allen andern Chriſtlichen Ceremonien/ Ordnungen vnnd ʒucht/ 

wider angerichtet vnd verrichtet werden/ nach dem beuelch des Herren/ vnd der waren alten 

form vnnd weiß/ wie das der Herr ſelbs eingeſetʒt hat/ vnnd die alten waren Kirchen/ ſo ge⸗ 

trewlich gehalten haben/ wie dieſe Hiſtorien glaubwirdig ʒeuget. 

    Das nemlich dem volck Chriſti in den Kirchen allein die heiligen Geſchrifft/ vnd was 

darauß genommen/ vnnd deren gentʒlich gemaͤß iſt/ vorgeleſen/ geſungen oder geprediget 

werde/ mit aller andacht vnd ernſt. Auch ʒuͦ guͦtem verſtandt alles Volcks vnnd gewiſſer 

pflantʒung vnnd ſtercke des glaubens an vnſern Herren Chriſtum/ der durch die liebe thaͤtig 

ſey ʒů allen guͦten wercken/ bey allen erwoͤlten Gottes. Das auch die heiligen Sacrament 

vnd alle Ceremonien nach des Herren einſatʒung/ vnd auch ʒů warer erbawung diſes glau⸗ 

                                                                                                                                                   bens ge⸗ 

bens gehandelt vnd außgeſpendet/ vnnd die Chriſtliche ʒucht/ ʒuͦ befoͤrderung wares abſter⸗ 

bens des ſündtlichen Fleiſches/ vnd befoͤrderung des newen Goͤttlichen lebens/ geuͤbet vnd 

gehalten wurde. 

    Damit das arm volck Chriſti ein mal recht wider ʒu Chriſto dem Herren gefuͤhrt/ vnd 

von den ſo ſchweren grewlichen Abgoͤttereyen an den Heiligen jhren Gebeinen/ vnd Bil⸗ 

dern/ auch verkerten Ceremonien/ damit die widerchriſten alles vberſchüttet haben/ ʒů wa⸗ 

rer Chriſtlicher Religion wider bracht wuͦrde. 

    Ja diß E. Churf. G. Chriſtlich vnd notwendig fuͤrhaben/ wiſſen jhre Coͤllniſche vnd 

andere falſche ankleger des Herren erſter beuelch/ vnnd jhr Biſchoflich pflicht vnnd ampt 

ſein/ vermoͤg nicht allein der heiligen Geſchrifft/ ſondern auch aller waaren Apoſtoliſchen 

Traditionen/ aller alter Canonum vnd haltung der waren Kirchen Chriſti/ vnd deren aller 

getreweſten vnd bewerteſten Diener. 

    Noch doͤrffen dieſe Leut fuͤrgeben/ E. Churf. G. moͤge nicht gebuͤren/ inn ſoͤlchen ge⸗ 

wiſſen vngeʒweiffelten beuelch vnnd gebott des Allmechtigen vnſers einigen Gottes vnnd 

Heilands nachʒuͦkom̄en/ ohn bewilligung des Bapſts oder der Baͤpſtlichen Concilij/ ohn 

that vnd gehell jhrer Suffaganien vnd Clery/ vnnd mit dienſt deren/ die dieſen darʒuͦ nicht 

gefellig ſeind/ die ſie frembd vnnd vnbewert ſchelten.     Als ob einigem Chriſten gebuͤren 

moͤg/ wann er Gottes klares gebott hat/ mit gehorſamme deſſelbigen verʒiehen/ biß es auch 

den ellenden verdampten Menſchen wolte gefallen. 

    Man leſe in dieſen Hiſtorien/ waʒuͦ der obern Patriarchen vnnd Biſchoffen ʒuͦ Rom 

vnnd anderswo auffſehen über andere Kirchen vnnd Biſchoffe/ waʒů auch die Chriſtlichen 

Concilien/ Jtem der rhat vnd verwaltnus gemeiner Biſchoffe gegen jrem Metropolita⸗ 

no/ auch jedes Clery mit ſeinem Biſchoffe dienen ſolte. Diß alles wiſſen die falſche an⸗ 

kleger wol/ darumb inn den Kirchen geordnet ſein/ das ein jeder Biſchoff dem beuelch des 

Herren in allen jetʒt gemelten Biſchoflichen dienſten deſto beſſer nachkomme: wa er daran 

verhindert/ das jm ſoͤlche hindernuß deſto ehe hingenommen: wa er darinn ſeumig/ das er 

deſto fuͤglicher darʒů angehalten: vnnd wa er daruon abgeſtanden/ wider darʒů gebracht/ 

oder aber die Kirch ſein erledigt werde. Kein gewalt/ kein ordnung/ kein verwandtnus iſt/ 

oder mag in der Kirchen ſein/ von Obern/ gleichen/ oder vndern/ jemandt/ viel weniger ei⸗ 

nem Biſchoff/ am beuelch Chriſti ʒuͦuerhindern/ oder einigen augenblick auffʒuͦſchieben. 

Denn kein gewalt/ kein gemeinſchafft/ kein ordnung in der Kirchen mag ſein/ dann ʒuͦ wa⸗ 

rer beſſerung vnd auffbawung aller Gottſeligkeit/ 2 Corinth. 10. vnd 11. 

    Ja wenn die ſachen ſchon ʒweiffelhafftig ſeind/ vnnd nicht offenbar iſt/ das ſie wider 

Gottes beuelch ſeind: demnach hat kein Biſchoff/ auch nicht der Roͤmiſch Bapſt/ vber die 

andern Biſchoffe gewalt/ jemandt das ſo jeder beſſerlich achtet/ ʒuͦwehren: keiner hat mach 

ſich ein Biſchoff der Biſchoffen ʒuͦſetʒen/ wie der heilig Cyprianus recht ʒeuget/ ſondern je⸗ 

der Biſchoff ſol den andern in ſoͤlchem ſeim gewiſſen vn̄ dem gericht Gottes frey laſſen. 

    Von dem Bapſt Victore meldet vnſer Euſebius lib. 5. cap. 4. der doch ein heiliger 

Man̄ war/ der wolte des Oſterfeſts halben die andern Biſchoffe auff ſeiner Kirchen weiſ⸗ 

ſe tringen: das haben jhm aber die anderen Biſchoffe gewehret/ vnnd wurffend ihm ſeines 

Vorfahren Aniceti Exempel fuͤr/ der Polycarpum inn aller lieb vnd gemeinſchafft Chriſti/ 

vnnd des Biſchoflichen dienſts/ von ſich gelaſſen/ da er jhn ſchon auff ſein meinung nicht 

bereden kondte. So iſt auch dem Roͤmiſchen Biſchoff nie mehr beſonders auffſehens 

beuohlen worden/ dann vber die Jtalianiſchen/ vnnd nahe bey Rom gelegene Kirchen/ die 

ſie Suburbicarias geheiſſen haben. Des beſehe man die erkanntnus des Niceni Con⸗ 

cilij in Tripartita hiſtoria. 

    Souil dan belanget E. Churf. G. gemeine Suffaganeos vnd eigen Clerum/ iſt war/ 

in ʒweiffelhafftigen ſachen der Kirchen die menſchlichs rechts bedoͤrffen: ſoll ein Metro⸗ 

politan die Biſchoffe ſeiner prouintʒen/ vnd jeder Biſchoff ſein Presbyterum vnd Clerum 

ʒuͦ recht nemmen. Ja aber die waren Biſchoffe/ vnd ware in ſachen Chriſti Suffraga⸗ 

tores/ die waren Presbyteri vnnd Clerei/ vnnd auch die ſo begabet ſeind/ das die inn ſachen 

Chriſti ʒuͦrahten wiſſen/ vnd trewlich woͤllen. 

                                                                                                                                ) (        v 

    Nun haben aber E. Churfuͤrſt. G. inn jhrer Reformation nichts vberal das einiges 

menſchlichen rahtens bedoͤrffe/ ob mans thuͦn ſoll/ oder nicht/ dann was E. Churfuͤrſt. G. 

da wider bringet/ ſeind doch vom Herren offenbarlich gebotten vnnd befohlen. Wol be⸗ 

doͤrffte man viel raht vnnd hilff/ das mans widerumb fuͤglich vnd krefftig ins werck brech⸗ 

te. Wer iſt aber vnder E. Churfuͤrſt. G. Suffraganeen/ oder auch Clero/ hieʒů willig vnd 

begabet: Die Suffraganei/ außgenommen mein gnedigſte Herren ʒů Münſter/ rhuͤmen 

ſich deßhalben nicht: Alſo auch nicht die hoch vnd wolgebornen Herrn jres Capittels. Was 

dann die ſiben oder acht Prieſter/ vnd andere Canonici/ Vicarien/ Moͤnich vnd Fratres/ 

die da grewlich wider das Reich Chriſti ſtuͤrmend/ verſtand vnnd eyfer haben ʒuͦ Chriſtli⸗ 

cher verbeſſerung der Kirchen/ iſt leider menigklich nur ʒuͦuil erkannt/ vnnd ligt am tag/ inn 

allen jhren lehren vnnd leben. 

    Wieuil ſeind doch jhren/ deren Profeſſion die Theologey vnnd lehre Goͤttlicher ge⸗ 

ſchrifft ſeye: Dieweil ſie dann auch noch gedulden/ ʒum theil auch ſelbs noch ſolche Pre⸗ 

digen thuͦn/ darinn die Leut offenbarlich verleitet werden/ auff falſche vertrawen vnnd ab⸗ 

goͤtterey an Heiligen/ deren beinen/ bildern/ an verkerte Meſſen/ vnnd andere Ceremonien 

vnd allem Sacrament der kirchen. 

    Jtem/ dieweil ſie auch die Meſſen ſo gantʒ verkert wider den klaren beuelch Chriſti/ vnd 

alle waaren Traditionen/ Canones/ vn̄ haltung der alten kirchen ſelbs nit halten/ vnd das 

andern ʒuͦlaſſen/ vnd ſie darinn befürdern. 

    Jtem/ weil ſie auch den mehrertheil/ beuorab die Prelaten vnnd Redlinfuͤrer inn di⸗ 

ſer auffrhuͦr wider Ewer Churfürſtlichen Gnad Pfarren vnnd andere Prebenden vber⸗ 

kommen/ vnnd innhaben/ mit offentlicher Simoney vnnd Sacrilegien/ wie diß die Cano⸗ 

nes erkennen vnnd nennen/ auch inn offenbarer vnʒucht leben/ vnnd andern ʒuͦſehen/ der⸗ 

halben ſie die Canones gebieten inn allem kirchen dienſt ʒuͦmeiden: Ja dieweil es alſo bey 

dieſen Leuten ſtehet/ vnd alle diſe grewel gantʒ offenbar am tag liegen (ich will doch hiemitt 

niemandt weiter beſchuldigt haben/ dann jeden ſeine offenbare miſſethat beſchuldigt vnnd 

verdampt/ frommer mann/ nime dichs nicht an) ſo verſuͤchte Ewer Churfuͤrſtliche Gnad 

Gott/ vnd thete wider ſein helles/ wiſſentliches gebott/ wider alle Canones vnnd Leges/ wo 

ſie ſolche Leute ʒuͤge oder ʒuͦlieſſe inn den Raht/ daruon Chriſtlicher Reformation ſolle/ 

nicht inn falſchem ſchein vnnd vergebnen Schrifften/ vnnd nichtigen worten/ wie jhr 

brauch iſt/ ſonder ʒů würcklicher/ thaͤtlicher beſſerung vnnd Reformation gerahten vnnd 

gehandelt werden. 

    Das erſte vnd notwendigſte in Chriſtlicher Reformation iſt/ den Pfarren waare taug⸗ 

liche Diener/ die bey den Pfarren wonen/ vnd ſie mit allen trewen vnd ernſt in aller Gott⸗ 

ſeligkeit erbawen/ verordnen. Biß wann aber wolten die Prelaten hieʒuͦ rahten/ die neben 

vilen anderen Prebenden vnd Prelaturen ſo manche Pfarr inn hand haben/ vnd berauben 

denen ſie nie einigen Monat die ſeelſorg/ wie ſich gebuͤrt/ verſehen hetten: Vnd darʒuͦ noch 

ſo ferr daruon ſeind/ das ſie ſolches beſſeren/ das ſie lieber noch mehr Prelaturen vnd Pfar⸗ 

ren annemen/ der ſie jnen nur gebe. 

    Wie iſt dann der gemein hauff der Clericei/ der Paſtoren/ der Muͦnch/ ʒů diſen ſachen 

geſchickt? Solche leut ſollen Chriſtliche Biſchoffe meiden/ vnd von allen kirchen geſchäff⸗ 

ten verſtoſſen/ nicht in die recht handlung Chriſtlicher reformation ʒiehen. Der Herr ſagt: 

Huͤten euch vor den falſchen Propheten/ die ʒu euch kommen in ſchaffskleidern/ ⁊c. wiewol 

diſe auch gar wenig ſich vmb ſchaffskleider bekümmern/ laſſen dir wolffsʒaͤn vnnd rachen 

wol ſehen. Guͦte frucht muͦß man an guͦten beumen/ nicht an boͤſen ſuͦchen. Trauben vnnd 

feygen muͤß man an feygenbeumen/ nicht von doͤrnen vnd diſtlen leſen. 

    Auſſer dem lugenreich des widerchriſts/ gilt es nicht auff nichtige falſche nam̄en/ titel 

vnd gepreng ſehen. Wer ſeinem leib raht der artʒney/ ſeinem guͦt vnd ehren raht ʒů dē rech⸗ 

ten/ ſeinem land vnd leuten raht ʒum frieden vor dem feind ſuͦchet/ der nimpt nicht in ſeinen 

raht die allein Artʒet/ Juriſten vnd kriegsleut heiſſen/ vn̄ nichts wenigers wiſſen oder koͤn̄en/ 

dan̄ das den Artʒten/ Juriſten vnd kriegsleuten eignet/ ja nichts wiſſen vn̄ treiben/ dann ge⸗ 

ſundheit verderben/ recht verlieren/ vnnd land vnnd leut den feinden vbergeben.   Die kirch 

                                                                                                                                                          Chriſti 

Chriſti iſt des reichs Gottes vnd der warheit/ darumb muͦß man/ wan̄ man jre ſachen hand 

len ſoll/ ſehen auff das vermoͤgen vnd thuͦn/ nicht auff falſchen ſchein/ nichtig rhuͤmen/ vn̄ 

vergeblich prangen. Alſo haben die kirchen jren anfang nach dem Gottes wort gehalten/ vn̄ 

ʒuͦhalten verordnet/ das ʒeigen diſe vnſere hiſtorien vberflüſſig. 

    Das dann E. Ch. F. G. meine lieben bruͤder vnd getrewe werckʒeug vnd diener/ Philip⸗ 

pum Melanchthonem/ Martinum Bucerum/ Johannem Piſtorium/ Eraſmum Sarce⸗ 

rium/ vnd andere/ vnd vnder den ſelbigen auch mich ʒů dem werck Chriſtlicher reformation 

gebrauchet/ deßhalben ſich E. Ch. F. G. widerwertige mit einigem ſchein des rechtens nicht 

ʒů beklagen: dann wir/ Gott lob/ weder von ihnen/ oder jrgend einigem menſchen auff er⸗ 

den/ einiger vnchriſtlicher lehr oder verdamptem leben/ vor einigem richter/ vber vnſer vilfal 

tig erbieten beklaget/ ich geſchweig vberwunden worden ſeind. Seind aber/ Gott lob/ nicht 

allein von vilen lieben kirchen Chriſti/ ſonder auch von vilen Gottsfoͤrchtigen Churfuͤrſtē/ 

Fuͤrſten vnd Stenden des Reichs/ wie auch von E. Ch. G. erken̄t vnd befunden/ als die in 

der warheit das allein ſuͦchen/ das Chriſtus vnſer Herr bey jedermann recht erkennet werde 

vnd regiere. Vnd die auch (dem Herren/ vnd nicht vns/ ʒuͦ rhuͦm geſchrieben) ʒů dem dienſt 

Goͤttliches worts/ vnd beſſerung der kirchen/ vnſer pfund vnd gaben empfangen haben. 

    So iſts auch gewiß auß dem Gottes wort/ vnd auch den alten Traditionen/ das ſie vn⸗ 

ſer Ee auch muͤſſen laſſen ein waare vnd heilige Ee ſein/ auch die ʒum andern mal eingan⸗ 

gen ſeind. Deßgleichen/ das ſie vns auch diſer Ee halben ʒuͦ dem dienſt an Chriſtlicher re⸗ 

formation mit lehren vnd rahten vnd allem kirchendienſt nimmermehr vntauglich ſein/ er⸗ 

weiſen moͤgen. Man beſehe hieuon das dreiſſigſt Capittel/ des dritten buͦchs Euſebij/ vnnd 

was ich von der Prieſter Ee ʒuͦſamen getragen hab/ im ʒehenden buͦch des dritten theils. 

    So wiſſen diſe leut ja wol/ dʒ das kloſterleben diſer ʒeit alſo ſtehet/ nit wie ʒur ʒeit Hiero 

nymi/ Chryſoſtomi/ Auguſtini/ dauon auch hüpſches leſen iſt/ das die vnſern die darumb ge 

weſen/ dʒ haben verlaſſen muͤſſen/ weil ſie nicht Chriſtum vnſern Herren haben verleugnen 

woͤllen. Es hatt jnen in ohren gethoͤnet die ſtim̄ des Engels/ Hilff du deiner ſeelen. 

    Vnd diß alles grundtlich ʒuͦerweiſen vnd darʒuͦ thuͦn/ vnd nicht allein mit dem Gottes 

wort/ ſonder auch mit dem alten/ einigen/ waaren kirchenrecht/ haben wir vns nun ſo offt 

erbotten/ vnd erbieten vns des noch/ vor jeder gebuͤrender verhoͤr/ in dem wir allweg jhnen 

das vorurtheil woͤllen laſſen: allein ſie kommen doch an das liecht/ vnnd laſſen vns armen 

diener des Herren/ vber jr ſo vilfaltig klagen/ ein mal gebuͤrende antwort geben. 

    Deßhalben prangen die widerwertigen Chriſtlicher reformation/ ſouil ſie woͤllen mitt 

des Bapſts vnd Concilien gewalt/ mit der verwandtſchafft der Suffraganeren/ mit jhren 

Metropolitanen/ oder jedes Clerick mit ſeinen Biſchoffen/ mit dem das von der ordenlichē 

prob vnd examination/ vnd wider die froͤm̄den vnnd vnbewaͤrten diener der kirchen geſetʒt/ 

mit dem alten herkommen vnd gemeinem brauch der kirchen/ vnnd allem falſchen anklagen 

wider vnſere perſonen. So werden ſie doch auß dem allem mit keinē rechten/ dʒ in der kirchē 

Chriſti je recht ward/ erwieſen/ das E. Ch. G. nicht ſolte fuͦg vnd recht gehabt/ ja nicht auch 

pflichtig vnd ſchuldig geweſen ſein/ jhre Chriſtliche reformation für ʒuͦnemmen/ wie ſie die 

fürgenommen hat/ auch mit vndanck jren/ vnnd jhres Bapſts/ auch vns vnd andere die ſie 

darʒuͦ willig vnd auß des Herren gnaden etwas dienlichs hat befunden/ ʒů diſen wercken ʒuͦ 

gebrauchen. Man kan je ʒuͦ ſolchē thuͦn niemandt gebrauchen/ der ſein kein willen hat/ man 

geſchweige des vnuermoͤgens: namlich dieweil E. Ch. G. die jenigen/ ſo vnder dieſen leuten/ 

haben moͤgen/ die aller beſtwilligen vnd verſtendigen vnd erfarneſten geachtet werden/ in ſo 

vil weg vnderſtanden haben/ ʒu diſem dienſt ʒuͦuermoͤgen/ vnnd das bey jhnen nicht moͤgen 

erlangen. Seind ſie Chriſten/ ſeind ſie ein Chriſtlicher Clerus/ ſo werden ſie diß werck Chriſt 

licher reformation noch heutigs tags jres beſten vermoͤgens vnderſtehen ʒů befürdern/ vnd 

daran E. Ch. G. mit allen trewen ʒuͦhelffen. Thuͦn ſie das nicht/ ſo ſeind ſie auch nicht Chri 

ſten/ noch ein Clerus Chriſti: ſo gehet ſie auch dʒ wenigſt nicht an/ dʒ die Canones dē Cleren 

Chriſti ʒugeben vnd befehlen. So gebeutet dann von jnen vnſer Ertʒhirt/ vnd Biſchoff vn 

ſerer ſeelē/ der Herr Chriſtus/ vn̄ ſagt: Laßt ſie faren/ ſie ſeind blinde blindenleiter: alle pflan 

tʒung die mein him̄liſcher Vatter nicht gepflantʒet hat/ muͦß doch außgereutet werden. 

                                                                                                                                                              Da 

    Da werden aber die widerwertige Chriſtlicher Reformation ſagen/ E. Churf. G habe 

in jhrer reformation lehren vnd gebreuch geſetʒt vnd geordnet/ wider die Traditionen vnnd 

rechte haltung der kirchen Chriſti/ vnd ſeyen die ſie ʒuͦ diſem werck gebraucht hatt/ vnd noch 

braucht/ verdampte laͤſterliche leute/ vnnd das woͤllen ſie wol recht darthuͦn. Diß reden 

ſie wider jhr eigen gewiſſen/ vnnd alle warheit/ das wir/ vnnd ein jeder Chriſt der nach dem 

heiligen Euangelien vnnd Apoſtoliſchen ſchrifften alle vnnd dieſe vnſere kirchenhiſtorien/ 

mit waarer Gottsforcht vnd etwas verſtands geleſen hat/ leichtlich jedem Chriſtlichen rich 

ter beybringen vnnd erhalten moͤgen. Sie beruͤffen ſich aber auff den Bapſt/ oder ſeinen 

Legaten/ an den appellieren ſie. Jſt waar/ vnnd thuͦnd auch daran/ wie in allem anderem/ 

das ſie wider E. Churf. G. fürgenommen/ offenbar wider alle recht/ auch das natürlich. 

Dann notorium vnnd offenbar/ das in der welt niemandt tieffer in aller reformation vnnd 

kirchen verderben ſteckt/ dann der Bapſt vnnd ſein hauff: wie diſes vil kundtſchafften in den 

ʒwoͤlff leiſten Buͤchern ſeind/ das auch Chriſtlicher Reformation niemandt weniger leiden 

noch gedulden mag/ niemandt ſie auch grauſamlicher widerfichtet/ wo er kan oder mag. 

Darumb das auch diß die Canoniſten erkennen/ allen Canonibus vnnd Legibus/ ja auch 

natürlicher billigkeit ʒuͦwider vnnd entgegen ſein/ das der Bapſt ſolte in diſen ſachen nicht 

allein für ſich ſelbs Richter ſein/ Sondern auch nicht ein Concilium darʒuͦ beruͤffen 

vnnd halten. 

    So wiſſen ſie auch/ auß diſen hiſtorien/ vnd auß dem heiligen Cyprians/ vnnd den Ca⸗ 

nonibus/ der erſten vnd groͤſten Concilien/ Niceni/ Conſtantinopolitam vnd Chalcedonen⸗ 

ſis/ mit dem Africaniſchen/ daß das ordenlich gericht/ dahin ſie wider E. Ch. G. appellieren 

ſollen/ erſtlich allein einem Chriſtlichen Concilio diſer nation eignet vnd ʒuͦſtehet. 

    Sie appellieren aber auch an die Keiſerliche Maieſtat/ ja aber mit was gedinge? ſouil 

jhm ſein ampt ʒuͦgibt: welches ampt ſo ſie limitieren vnd einʒiehen/ das der allein exequieren 

ſoll/ was bißher beſchloſſen iſt. Von wem aber? Von Chriſto vnſerm Herren? Den alten 

Chriſtlichen Concilien? Da hette die kirch Chriſti vnd E. Ch. G. gewunnen. Sie meinen 

aber von jrem Bapſt/ vnd derſelbigen verpflichten Concilien. Sie wöllen wie der Bapſt/ 

das die Keyſerliche Maieſtat ſoͤlle des Bapſts arm ſein/ er will das haupt ſein was er vr⸗ 

theilt/ ſoͤlle die Keyſerliche Maieſtat ohne einige eigen erkandtnuß vnd vrtheil vollſtrecken. 

Dann der Widerchriſt muͦß ja auch diſe ſeine eigenſchafft beweiſen/ leſterung der Maieſtat 

2 Pet. Sie laſſen aber die ſachen kommen für ein waar Chriſtlich Concilium/ nach der ord 

nung des heiligen Geiſts/ vnd dem alten kirchenrecht/ von Apoſtlen ſelbs/ vnnd allweg inn 

den kirchen gehalten/ da ſie Chriſtlich regiert worden ſeind/ wie diſe hiſtorien vberflüſſig ʒeu 

gen: ja für die Keyſ. Mt. Churfuͤrſten/ Fuͤrſten vnd Stende des Reichs/ allein dʒ ſie die ſa⸗ 

chen auch ſelbs/ wie Conſtantinus/ Theodoſius/ vn̄ andere gethan/ hoͤren vnd erkennen/ ja 

für ein jedes Chriſtlichs gericht/ das ʒuͦ erkennen in diſen ſachen/ vermoͤge der Canonum/ Le 

gum/ vnd auch natuͤrlichs rechten/ kan oder mag tauglich erkennet werden. 

    Aber diſe leut/ denen der todt leidlicher iſt dann Chriſtliche reformation/ moͤgen kein wa 

res recht noch gericht leiden/ woͤllen allein ſchreyen/ ſchelten/ laͤſtern/ vnnd mitt gewalt alle 

Chriſtliche Reformation abtreiben/ vnd in jrem reformieren jmmer fortfaren/ niemandt ʒuͦ 

Biſchoͤfflichen werck Chriſtlicher reformation/ alſo vil leidet/ vnd in jrē ſo hohem alter alſo 

verantwort laſſen kommen/ allenthalben das liecht fliehen: dann jhre werck ſeind werck der 

finſternuß. Das muͦß man dē lieben Gott vnd gerechten richter/ auch allen from̄en/ waren 

Chriſten befelhen. Vnd derhalben auch ʒů jhrer beſten erkandtnuß bringen/ mit der heiligen 

ſchrifft/ was auch von anfang in den kirchen Chriſti recht geweſen/ vnd noch iſt/ vnnd von 

allen waaren Chriſten getrewlich alle ʒeit gehalten worden iſt/ darʒů die vermeldten hiſto⸗ 

rien hoͤchlich dienen. Derhalben ſie auch deſt lieber jetʒt wider in den truck etwas fleiſſig vber 

ſehen/ gegeben/ vnd E. Ch. G. hab ʒůſchreiben woͤllen/ die ob diſem ſo notwendigen vn̄ recht 

ernſtlich bewaͤrt wirt. Darʒů der menſchliche vntrew das meiſte thůt/ die nach Gott/ was 

ſie ſeind/ dʒ meiſte theil von E. Ch. G. habe. Dan̄ herauß werden die Chriſten wol leſen/ vnd 

erken̄en/ wie faͤlſchlich vnd vnchriſtlich diſe leut wider dʒ heilſame werck des Herren/ Chriſt⸗ 

licher reformation/ darʒů der Herr E. Ch. G. ſo ſeligklich braucht/ handlē/ tauben vn̄ wuͤten. 

                                                                                                                                                           Weil 

    Weil aber/ ſo man ein verfallenē baw will wider recht auffrichten/ nütʒlich iſt/ eigentlich 

wiſſen nicht allein deſſelbigen baws erſte form vnd geſtalt/ auch wie er auffkommen vnd er⸗ 

bawet worden iſt/ ſonder auch/ wie er in abgang komme vnd einfalle/ vnd was ſein einfallen 

verurſacht vnd befordert habe/ ſo hab ich an vorgemeldte hiſtoriē angehenckt ʒwoͤlff buͤcher/ 

in welchen ich neben andern mercklichen wercken vnnd gerichten Gottes/ am Keyſerthumb 

vnd allerley land der Chriſtenheit/ auch der kirchen beſchwerliche ʒůfaͤhl/ abgang vnnd ein⸗ 

fallen/ auß allerley glaubwuͤrdigen hiſtorien ʒuͦſamen getragen vnd beſchrieben. Von der 

ʒeit an/ als man ʒalt von der geburt Chriſti 400. biß auff die ʒeit 1545. Jn welchen hiſtoriē 

ich ʒwo fürnemme vrſachen befunden/ alles abgangs vnd ʒerfallens des hauß Gottes/ der 

Chriſtlichen kirchen. Die eine/ der welt grewliche vndanckbarkeit gegen den thewreſten gna⸗ 

den vnd gaben Gottes/ dem heiligen Euangelio vnd Reich vnſers Herrn Jeſu Chriſti/ das 

der welt vndanckbarkeit nach ſo langwiriger grauſamer verfolgung/ die alles vnſere hiſtoriē 

beʒeugen/ gewaͤrt hat biß in die dreyhundert jar. 

    Dann die Edict wider die Chriſten nie biß auff Conſtantinū auffgehaben worden ſind/ 

wie ſie nun auch ſich nicht woͤllen laſſen abthuͦn (biß ſie etwan̄ der Türck abthuͤe.) Dan̄ ein 

groſſer theil allein mit dem mund angenommen vnd bekennt/ aber ſein krafft/ doch jmmer 

ʒuͦuil erſchraͤcklich mit allerley ſünden vnd laſtern verleugnet hat. Vnd ob wol der Herr in 

dem auch vil herrlicher waarer Kirchen vnd Chriſten in der welt gehabt/ die auch die woluer 

diente raach Gottes der vbrigen welt lang auffgehaben haben: So iſt doch der groͤſſer theil 

in allen ſtenden/ bald auch vnder den fürgeſetʒten der Kirchē ein jeder auff ſeine weg abtret⸗ 

ten/ vnd hat nach ſeinen boͤſen liſten vnd begirden vō Herrn gehuͦret/ dauon in der Triparti 

ten hiſtoriē ſchon vil gemeldet wirt/ dʒ vbrig hab ich in meinen 12. buͤchern hinʒuͦgethan. Da 

dan̄ die weltherrn vnd volck/ pfaffen vn̄ leyen/ die maß jrer gottloßheit erfüllet/ hat Gott ſei⸗ 

nen ʒorn vber ſie gantʒ erſchraͤcklich außgoſſen/ mit vnerhoͤrtem grewlichē einfallen/ verder⸗ 

ben erſtlich durch die Gothen/ demnach durch die Wendē/ dan̄ durch die Longobarder/ vnd 

andere wilde/ tyranniſche voͤlcker/ welches gewert hat vom 380. jar. biß auff das 720. jar. 

    Diſe haben die kirchen (wie ſie dann den mehrtheil eintweders gar ohne Chriſten/ oder 

aber mit boͤſen kaͤtʒereyen behafftet gewefen) jaͤmerlich verſtoͤrt/ das Göttlich ſtudieren auß⸗ 

geloͤſchet/ vnnd alle kirchen ʒucht verwuͤſtet. Daher die Religion Chriſti in vilen landen ver 

fallen/ das die leut inn etlichen landen/ vnnd beſonders bey vns Teutſchen/ ſchier gar wider 

ʒů Heiden worden ſeind/ wie das in den Epiſtlen ʒuͦ den ʒeiten Bonifacij/ vnd in meinen an 

gehenckten Chronicbuͤchern ʒů lefen iſt. 

    Demnach ſeind die Francken kommen/ dieſelben haben/ nach dem ſie vberhand genom 

men/ vnd gantʒ Teutſchland mit gantʒ Gallia/ vnd ʒů theil auch Hiſpanien/ demnach auch 

Jtaliam mit dem Keyſerthumb erlangt/ die ander vrſach des jaͤmerlichen verderbens der 

kirchen einbracht: Das ſie namlich die Biſchoffe von jren kirchen geſtoſſen/ in die hoͤff vnd 

regiergeſchaͤfft geʒogen/ dan̄ den kirchen vnd alſo Biſchoͤfflichen verwaltungen viel landt 

vnd leut ʒuͦgeſtellt. Damit ſeind die oberſten Seelſorger mit der ʒeit von jrem dienſt/ derſel⸗ 

big von der lehr vnd ʒucht Chriſti gentʒlich abgeʒogen/ weltlich vnd vppig worden/ welches 

ſchon ʒuͦ den ʒeiten Gregorij vmb die jar 600. angefangen/ wie er in vilen Epiſtlen an die 

Koͤnig in Francken vnd andere klagt. Da dann heupter des Cleri verderbt/ hat es wol auch 

bey den andern Clericken alles ʒů grund muͤſſen gehen. Diß iſt die ander fürnemſte vrſach 

des einfallens vnd verderbens der kirchen geweſen. Soll nun den kirchen widerumb geholf 

fen/ vnd der baw Gottes widerumb auffgericht werden/ ſo muͤſſen warlich auch dieſe beyde 

vrſachen hingenommen werden. Erſtlich muͤſſen wir/ alle vnſere Obern/ Prieſter vnd alles 

volck/ wie wir leider alle ʒuͦmal vom Herrn abgefallen/ vnd jm den rucken gekeert/ vns wider 

ʒů jm bekerē in warer hertʒlicher rew/ vnd thaͤtliche abſtan von ſünden/ mit ernſtē betten vnd 

flehen durch vnſern Herren Jeſum Chriſtū/ vnd gentʒlichſtē ergeben in ſein gnad/ in all ſei⸗ 

ne gehorſame/ ſein Gottſelig joch des heiligen Euangelij/ von gantʒē hertʒen annenm̄en/ dem 

ſelbigen noch bey vns/ vnd vor allē in den kirchen ſachen/ handlen vn̄ leben. Dan̄ aber in al⸗ 

lem andern gemeinē vnd beſonderm thuͦn/ anſtellen vnd reformiere/ ſo werdē wir wider des 

Herren ſchaͤflin vnd volck/ vnd er vnſer Hirt vn̄ Gott ſein. Vnd wirt er der recht Ertʒhirt/ 

der auch allein die waaren getrewen Apoſtel/ Propheten/ Euangeliſten vnd lehrer ʒuͦgeben 

hat/ vns wider mit waaren getrewen vnd tauglichen Hirten vn̄ Seelſorgern verſehen/ vnd 

durch die ſein Haͤrd recht verſamlen/ bewaren vnnd weiden/ vnd an ſeinem Hauß vnd hei⸗ 

ligen Tempel/ was verfallen iſt/ wider auffrichten/ was ʒerbrochen wider machen/ was ver⸗ 

wuͤſtet/ wider ʒů ehren bringen vnd ʒieren. 

    An dem hanget aber das ander/ wie das E. Ch. G. weißlich vnd notwendiglich pflegen 

ʒů ſagen/ daß das Geiſtlich vom Weltlichen werde geſcheiden/ regieren recht vnd verwal⸗ 

ten die kirchen/ landt vnd leut/ vnd guͤter/ die einmal darʒuͦ kommen/ vnnd die diß ampt frey⸗ 

lich mehr dann von Gott/ der allein alle herrſchafften vnd gewalt endert vnd verordnet/ em 

pfangen haben. Man ſehe aber darneben/ das den Kirchen auch jhre/ vnd ſolche diener ver⸗ 

ordnet werden/ die dem Geiſtlichen allein vnd gentʒlich obligen/ die die ſeelſorg mit hoͤchſten 

trewen vnd rechtem eyfer verſehen/ anderſt mag den Kirchen nicht geholffen werden. 

    Diß iſt die ordnung des Herren/ die wirt er vmb vnſert willen nicht enderen. Alſo hatt 

er ſein Kirch erſtlich verſamlet/ erbawet/ erweitert/ vnnd wann ſie etwas verfallen geweſen/ 

widerbracht vnd reformiert/ wie es dann vnſer Kirchenhiſtorien gantʒ eigentlichē anʒeigen 

vnd darthuͦn. Das wort des Herren muͦß ja ſtehen bleiben. Wie koͤnnen ſie dann anruͦffen/ 

an den ſie nicht glauben? Wie koͤnnen ſie an den glauben/ von dem ſie nichts gehoͤrt haben? 

Wie koͤnnen ſie aber hoͤren ohn ein Prediger? Wie koͤnnen ſie dann predigen/ wo ſie nicht 

geſandt werden? Die aber der Herr ſendet/ vnd ʒů diſem ſeligen dienſt verordnet/ vnd die 

jm in diſer ritterſchafft vnd in dieſem kampff getrewlich woͤllen dienē/ Timoth. 2 die muͤſ 

ſen ſich warlich in keine geſchaͤfft der ʒeitlichen narung ſchlagen/ wie der Apoſtel ſagt: ſon⸗ 

der muͤſſen jhnen das allein laſſen angelegen ſein/ vnnd ſorgen/ wie ſie getrewe Diener des 

Herren erfunden werden/ vnd jhm wol gefallen: das ſie hingangen vnd vil frucht bringen/ 

vnd jhre frucht bleibe/ damit der vatter im Himmel geprieſen vnnd herrlich gemacht werde. 

Nun/ vnſer Ertʒhirt vnd Biſchoff vnſerer ſeelen Chriſtus/ der woͤlle vns allen geben/ ſeinen 

vnd vnſeren Gott vnnd Vatter im Himmel/ den Herren der Erndten/ getrewlich ohne al⸗ 

les nachlaſſen bitten vnd anruͦffen/ das er vil ſolche Diener in ſein Erndte woͤlle außſendē. 

Der woͤlle auch ſein Haͤrd erretten von den falſchen Hirten/ die ſich ſelbs/ nicht die Haͤrd 

weiden/ die das Faͤtt metʒgen/ vnd das fleiſch eſſen/ ſich mit der Woll bekleidē/ das verloren 

nit ſuͦchen/ dʒ jrrig nit widerbringen/ das ʒerbrochen vnd ſchwach verderben laſſen. Er woͤlle 

wie er trewlich verheiſſen/ diſer tyranney vber ſeine Schaff bald ein end machen. 

    Er woͤlle vnſern Heuptern ein ſolchen ſin̄ vnd gemuͤt geben/ wie er E. Ch. G. verlihen/ 

das ſie ein mal recht ʒů hertʒen fuͤren/ das Chriſtus vnſer Herr allein/ allen gewalt hatt im 

Himmel vnd auff erden/ vnd das ſein joch koͤmlich vnd guͦt/ vnnd ſein laſt nicht ſchwer iſt. 

Das man ſich von Chriſtlicher reformation nichts dann aller gnaden vnnd ſegen Gottes 

gewißlich ʒuͦgetroͤſten hat/ in ʒeitlichen vnnd geiſtlichen/ nicht einiges vnrahts ʒuͦbefahren. 

Damit ſie ſich kein liſt noch tratʒen des Widerchriſts jrren laſſen/ vnd ſich ein mal von gan⸗ 

tʒem hertʒen keeren/ ʒuͦ jhm vnſerm einigen Herren Gott vnnd Heiland/ ſtanden mit recht 

Fürſtlicher beſtendigkeit/ weil ʒeit auff den wege/ wie der Herr durch ſeinē Propheten erma 

net/ ſehen vnd fragen ſelbs nach den alten wegen/ vnnd welches der guͦte weg ſeye/ das ſie in 

dem ſelbigen ſelbs wandlen taͤglich/ vnd die jren/ das volck Gottes jnen vertrawet/ dʒ auch 

Gott von jren henden erforderen wirt/ darauff mit allen trewen fuͤren/ damit ſie auch jhren 

ſeelen vnnd den jhren nütʒe. 

    Wir haben den Herren alle ʒů lang getrutʒet/ deren ſeind vil ʒuͦuil bey vns Teutſchen/ 

die jm entbotten haben/ Wir woͤllen nicht das er vber vns regiere. Nun ſagt der fromme/ 

weiſe Koͤnig vn̄ Prophet Dauid/ darbey wirt es auch bleiben Nun jr Koͤnige handlen kluͦg 

lich/ laßt euch weiſen jhr Richter der erden Dienen dē Herren in forcht/ vnd frolocken jm mit 

ʒittern/ küſſet den Sohn/ das iſt/ erkennen jn für ewern Koͤnig vnnd Herren/ damit er nicht 

ʒürne/ vnd jr verderbet/ ſo ſein ʒorn als bald anbrennet/ wol denen die auff jn vertrawen. 

    Der woͤlle auch E. Ch. G. in ſeinem werck gnedigklich ſtercken/ den Sathan jr ʒuͦfuͤſſen 

legen. Wer ſein iſt in jhrem Clero vnd volck ʒů Coͤln/ vnd im gantʒen Stifft/ auß aller jrr⸗ 

thumb vnd ſchwachheit des fleiſchs fuͤren/ vnd alſo ʒuͦſtercken/ das ſie ʒů E. Ch. G. jrem ge⸗ 

                                                                                                                                                      trewen 

From̄e im 

trewe Vatter vnd Hirtē getroſt tretten/ vnd jr das angefangē ſo heilſam/ notwendig werck 

Chriſtlicher reformation helffen außfuͤren. 

    Es iſt ohn das vor langem der Coͤlniſche genan̄te Clerus vil ʒuͦuil vor andern beſchreit 

des vnwiſſens/ des fleiſchlichen/ vnʒüchtigen lebens/ der vilfeltigen vnnd gantʒ grewlichen 

goͤtʒendienſten/ der feindſchafft vnd widerſtand/ gegen allem rechten wiſſen vnd thuͦn. 

    Vor vierhundert jaren/ hat Hildegardis ein Cloſteriungfraw/ deren S. Bernhart des 

Prophetiſchen geiſts/ ʒeugnuß gibt/ vnder anderm ʒuͦ diſem Clero ʒů Coͤln alſo geſchrieben 

von den ʒuͦkünfftigen truͤbſalen der Kirchen: clerici Colonienſes uolunt gloriam & ho⸗ 

norem habere ſine merito, & meritum ſine opere. das iſt: Die Clerici ʒuͦ Coͤln woͤllen 

glori vnd ehr haben ohne verdienſt/ vnd den verdienſt ohne das weret/ ⁊c. 

    Der liebe Gott woͤlle geben/ das vnder dieſem Clero nun mehr vil entſtanden/ die diß 

boͤß lob in ein guͦts verkeren/ das wie E. Ch. G. gegebē vnder den Biſchoffen der erſt ʒuͦſein 

das ſie alſo auch die erſt Clericei ſeyen/ die das widerchriſtiſch verderben verlaſſen/ vnd nun 

mehr recht widerumb anhelffen predigen/ vnd ʒuͦfürdern in allem/ nach allen gaben vnd ver 

moͤgen/ ſo jnen der Herr verlihen das ſelige reich vnſers Herren Jeſu Chriſti/ ehe dann der 

ʒuͦuil lang vnd woluerdient ʒorn Gottes wider ſie anbrenne/ vnd Pfaff vnd volck auff freſ⸗ 

ſe: wie der warhafftig Gott ſo ernſtlich in ſeinen Propheten troͤwet/ vnnd wie es mit allen 

denen Landen/ ſonderlich auch ſo vilen herrlichen kirchē vnd voͤlckern gangen iſt/ durch die 

Gothen/ Wenden/ Hunen Sarracenē/ Turcken/ vnd andere ſolche grewliche voͤlcker/ wie 

man das hie ʒuͦleſen hat in vnſer Hiſtoria: vnd wie wir auch das erſchraͤcklich exempel diſer 

ʒeit in Vngern/ da auch vil reicher/ mechtiger/ ſtoltʒer Prelaten vnd Cleric geweſen ſeind. 

    Er/ der barmhertʒig guͤtig Gott/ der nicht will den todt des ſünders/ ſonder das er ſich 

bekere vnd lebe/ woͤll vns allen gnedigklich verleihen/ das wir die ʒeit vnſerer heimſuͦchung 

bey ʒeyt erkennen/ vnd die angebottē gnad als bald annemmen/ vnd nicht vergeblich/ damit 

wir ſeinen ja kommenden ʒorn entflichen/ vnd ſein volck ſein/ vnd bleiben/ jhn preiſen vnnd 

großmachen moͤgen.     Darʒuͦ woͤlle er E. Ch. G. lang friſten/ vnnd ſein werck in jhren 

henden ſcheinig machen/ Amen. 

E. Churf. G. 

            allʒeit vnderthenigſter 

                              Caſpar Hedion/ Doctor ʒů Strasburg. 

 

    Ʒum Leſer. 

Was ich auff diß mal in meinen ʒwoͤlff Buͤchern/ an die Tripartiert Hiſto 

rien gehenckt hab/ das iſt in groſſer eyl/ inn̄erhalb ſechs Monat ʒuͦſamen 

getragen/ auß ſo gůten Buͤchern/ als ich die hab bekommen moͤgen. Des 

woͤlleſt du dich ʒur beſſerung gebrauchen. Auch nimmermehr in vergeß ſtellen/ 

das einem jeden Bidermann nach ſeiner maß/ Gottes ehr/ Chriſtlicher gemei⸗ 

Hildegar⸗ 

ner nutʒ/ waare reformation der Kirchen/ des Vatterlandts wolfart/ jhe len⸗ 

ger jhe veſter ſoll nagelegen ſein.    Vnd wo du jhe nicht willens biſt ferrer ʒuͦ⸗ 

leſen/ ſo beſihe doch fleiſſig den innhalt jedes Buͦchs von den ʒwoͤlffen/ im drit⸗ 

ten vnnd letſten theil/ ſo wirſtu gewißlich danck ſagen.     Die gnad vnſers 

einigen Heilandts Jeſu Chriſti ſey mit dir/ Amen. 


